
ESTRÉS    
Non podo respirar ben. O aire entra e sae demasiado rápido, ou dema-

siado lento, non sei. Só sei que me doe o peito, unha presión constante, 
coma se alguén me empurrase contra unha parede invisible. Teño os mús-
culos tensos, as mans trémenme e non podo deixar de apertar os puños.                                                                                                                            
Os exames. Os malditos exames.

Paso os días encerrada no meu cuarto, cos ollos cravados nos 
apuntamentos, pero nada entra. As letras mestúranse, bailan diante de min 
e énchense de significado ata que xa non teñen ningún. Non podo pensar 
con claridade. Teño que estudar. Teño que aprobar. Se fallo, será culpa 
miña. Non son o suficientemente boa. Non son o suficientemente lista.

A angustia sobe pola miña gorxa, as ganas de chorar son permanentes. 
Pero non podo. Non podo perder tempo chorando. O tempo escápase e eu 
non fago máis que dar voltas sobre as mesmas páxinas, os mesmos erros, 
os mesmos pensamentos. A presión no peito faise insoportable. Tapo os 
oídos, coma se así puidese calar a miña propia cabeza. Pero non funciona. 
Nunca funciona.

A xente di que é só un exame. Pero para min é moito máis. É un peso que 
me afoga. E xa non sei se podo con el.

GAÑADORA na categoría de SECUNDARIA


